Diolchgarwch
Diolch am ein byd – Hanes Maes Ysbwriel Enfawr y Pasiffig
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.                                 PowerPoint (opsiynol): mae yna sleidiau Ppt i gyd-fynd â’r gwasanaeth.
Adnoddau: os nad ydych am ddefnyddio’r PowerPoint yna casglwch luniau o wahanol anifeiliaid, a’i gludo ar cerdyn i’w harddangos; hefyd casglwch wahanol fathau o sbwriel plastig – poteli plastig, topiau poteli, bagiau plastig, teganau bach e.e. rhai McDonalds Happy Meals..ayyb.

Caneuon: Dewiswch ganeuon addas ar y thema diolch.
Sleid 1: Teitl – Diolchgarwch

Sleid 2:* Nant
· Dyma rai adnodau o Salm 104

*Ti sy'n gwneud i nentydd lifo rhwng yr hafnau, 

a ffeindio'i ffordd i lawr rhwng y mynyddoedd. 

Mae'r anifeiliaid gwylltion yn cael yfed, 

a'r asynnod gwylltion yn torri eu syched. 
Sleid 3:* Adar yn y nyth
 *Mae adar yn nythu wrth eu hymyl 

ac yn canu yng nghanol y dail. 

Sleid 4:* Ffrwythau
*Rwyt ti'n llenwi'r ddaear â ffrwythau. 

 Ti sy'n rhoi glaswellt i'r gwartheg; 

planhigion i bobl eu tyfu 

iddyn nhw gael bwyd o'r tir — 
Sleid 5:* Coed
*Mae'r coed anferth yn cael digon i'w yfed — 

ble mae'r adar yn nythu, 

a'r coed pinwydd ble mae'r storc yn cartrefu. 

Mae'r mynyddoedd uchel yn gynefin i'r geifr gwyllt. 

Sleid 6:* Haul yn machlud
*Ti wnaeth y lleuad i nodi'r tymhorau; 

a'r haul, sy'n gwybod pryd i fachlud. 

Ti sy'n dod â'r tywyllwch, iddi nosi, 

pan mae anifeiliaid y goedwig yn dod allan. 

Mae'r llewod yn rhuo am ysglyfaeth, 

ac yn gofyn i Dduw am eu bwyd. 

 Wedyn, pan mae'r haul yn codi, 

maen nhw'n mynd i'w ffeuau i orffwys.

Sleid 7: Yr adnodau isod

 O ARGLWYDD, rwyt ti wedi creu cymaint o wahanol bethau! 

Rwyt ti wedi gwneud y cwbl mor ddoeth. 

Mae'r ddaear yn llawn o dy greaduriaid di! 
· Dyna ddarlun hyfryd iawn o’n byd ni – nentydd ac afonydd; adar yn nythu a chanu; sôn am eifr, llewod ac asynnod; haul a lleuad, dydd a nos. Mae’n byd ni yn hardd iawn. Dyle ni ddiolch i Dduw yn aml am ein daear.

Sleid 8: Llun o sbwriel
· Ond, yn drist iawn, dydyn ni yn aml ddim yn dangos ein diolch i Dduw am greu byd mor hardd. Dyma gwestiwn i bob un ohonon ni – Be ydyn ni’n ei wneud â’n sbwriel? Ydyn ni bob amser yn ei ail-gylchu? Ydyn ni bob amser yn ei roi yn y bin? Neu ydyn ni’n taflu sbwriel ar lawr heb feddwl i ble mae’n mynd?
Mae’r byd yn llawn o sbwriel. 
Sleid 9: Yr adnodau isod a llun o’r môr a chychod.

· Gwrandewch ar fwy o adnodau o Salm 104, 

Draw acw mae'r môr mawr sy'n lledu i bob cyfeiriad, a phethau byw na ellid byth eu cyfri ynddo — creaduriaid bach a mawr. Mae'r llongau yn teithio arno, a'r morfil greaist ti i chwarae ynddo. Boed i ysblander yr ARGLWYDD gael ei weld am byth!  
Sleid 10: Sbwriel plastig yn y môr.
· Mae’r ‘môr mawr sy'n lledu i bob cyfeiriad’ yn llawn o sbwriel. Mae yna ddarnau bach o blastig ym mhobman. Mae’r darnau bach plastig yn beryglus i bopeth sy’n byw yn y môr. Bob tro dych chi’n gweld sbwriel ar y llawr cofiwch fod y gwynt yn ei chwythu, ac yn aml iawn mae’r sbwriel yn cyrraedd yr afon a’r môr.
· Faint o sbwriel plastig dych chi’n meddwl sy’n y môr?
Sleid 11: 52 llun o Gymru.

Mae Maes Ysbwriel Enfawr y Pasiffig, neu’r Môr Tawel, yn gorchuddio ardal sydd tua 52 gwaith yn fwy na Chymru! Meddyliwch am Gymru heb wair, na blodau, na phlanhigion. 
Sleid 12: Ynys Midway
· Mae Ynysoedd Midway 2,800 o filltiroedd i’r gorllewin o Califfornia, a 2,200 o filltiroedd i’r dwyrain o Siapan, ac mae’n sbwriel ni’n lladd anifeiliaid ac adar yno. 

Sleid  13 ac 14 – corff aderyn yn llawn o blastig; môr–grwban yn dioddef oherwydd llygredd.

Mae gwyddonwyr yn darganfod topiau poteli, cribau gwallt plastig; teganau bach plastig; cottonbuds; bagiau siopa plastig; brwshis dannedd a phob math o sbwriel dynol yng nghyrff marw adar a môr-grwbanod. (Os dych chi’n defnyddio’r PowerPoint, tynnwch sylw at sleid 10 – “Aeth y môr-grwban yma’n sownd mewn cylch plastig pan oedd o’n fach, a doedd ei gragen ddim yn gallu datblygu’n iawn wrth iddo dyfu.”)

· Yn llyfr cynta’r Beibl, sef Genesis, mae Duw yn dweud fod y byd a’i holl greaduriaid ‘yn dda’.  Nid i ddifetha’r byd y cafodd pobl eu creu, ond i ofalu am y byd. Ein cyfrifoldeb ni ydy gofalu am yr amgylchfyd ac nid ei ddifetha a’i lygru.
Dylen ni ddiolch i Dduw am ein byd bendigedig. Un ffordd o ddangos ein diolch ydy gofalu am y byd sydd o’n cwmpas. Dylen ni wneud ein gorau glas i ailgylchu sbwriel a phan nad ydyn ni’n gallu ailgylchu dylen ni wneud yn siŵr bod ein sbwriel yn mynd yn syth i’r bin.
Sleid 15: Afon a gwyrddni.
· Diolch i ti Ein Tad am nentydd ac afonydd.

· Diolch i ti Ein Tad am anifeiliaid gwyllt ac adar.

· Diolch i ti Ein Tad am laswellt, planhigion a choed.

· Diolch i ti Ein Tad am yr haul, y lleuad a’r tymhorau.

· Diolch i ti Ein Tad am y fyd natur bendigedig.

· Gweddïwn:  Ein Tad, diolch  i ti am ein gwlad a’n byd. Diolch i ti am greu popeth mor wych. Helpa ni i fod yn bobl ofalus, sy’n awyddus i gadw’n byd yn lân a thaclus. Cyd-weddïwn ‘Weddi’r Arglwydd’: Ein Tad....

